
Rapport etter tilsyn hjå Eidesvik Settefisk AS   
Kontrollnummer: 2024.294.I.SFVL 

Denne rapporten gjeld tilhøve som vart funne på tilsyn den 23. oktober 2024 med Eidesvik Settefisk 
AS (organisasjonsnummer: 964 328 498) sitt landbaserte akvakulturanlegg på lokaliteten Eidesvik. 
 
Rapporten har følgjande delar: 

• Del 1: Resultatet av tilsynet 
• Del 2: Statsforvaltaren si vurdering og grunngjeving  
• Del 3: Informasjon om tilsynet 
• Del 4: Annan informasjon 

Del 1: Del 1: Resultatet av tilsynet 
Denne delen gir ei oversikt over resultatet av tilsynet og kva de må gjere innan gitte fristar.  
Nærare omtale er gitt i del 2. 

Statsforvaltaren fann avvik som de må rette snarast 
Statsforvaltaren fann følgjande avvik på tilsynet: 
 

• Avvik 1: Utsleppa frå anlegget bryt med vilkåra i løyvet  
• Avvik 2: Verksemda har manglar i internkontrollen for ytre miljø 

 
Avvik er manglande etterleving av krav fastsette i eller med heimel i lov. 
 
Vi ser alvorleg på avvik 1.  
 
Eidesvik Settefisk AS må snarast rette opp avvika. De må sende Statsforvaltaren ei skriftleg 
tilbakemelding innan 1. februar 2025, som viser korleis de har retta avvika, og eventuelt ein tidfesta 
handlingsplan for å rette det som står att.  

Statsforvaltaren gav ingen merknader 
Merknad er eit tilhøve som vi meiner det er naudsynt å peike på for å ivareta ytre miljø, men som 
ikkje er manglande etterleving av krav fastsette i eller med heimel i lov. 
 

De må betale gebyr 
Eidesvik Settefisk AS må betale eit gebyr på 50 400 kr for tilsynet. 
 

Vi ber om tilbakemelding frå dykk på e-post 
Vi ber om at de sender all skriftleg tilbakemelding til sfvlpost@statsforvalteren.no og merkar e-
posten med saksnr. 2019/22525.  
 

Del 2: Statsforvaltaren si vurdering og grunngjeving  

Avvik 1: Utsleppa frå anlegget bryt med vilkåra i løyvet  

Dette er eit avvik frå følgjande krav gitt i regelverket  
Utsleppsløyvet datert 26.06.2018, vilkår 3.2 og 3.1, jf. vilkår 2.2, andre ledd, og vilkår 11 

Om krava 
Verksemda fekk utvida løyve etter forureiningslova i 2018, der det vart sett krav om reinsing av 
avløpet (vilkår 3.2) og gitt utsleppsgrenser (vilkår 3.1) for årlege utslepp av nitrogen (N), fosfor (P) og 
organisk karbon (TOC). Utsleppsmengdene skal følgje produksjonen proporsjonalt ved at ein 
eventuell reduksjon av produksjonsnivået skal føre til ein tilsvarande reduksjon i utsleppa (vilkår 2.2, 
andre ledd).  

• Utsleppsreduserande tiltak: Før utslepp til resipienten skal avløpsvatnet reinsast gjennom 
reinseanlegg som gir oppsamling av minst 70 % av partiklar av organisk materiale i avløpet. 
Verksemda skal nytte RAS-teknologi. Frist for når reinsinga skal vere oppfylt er når 
fôrforbruket vert høgare enn 250 tonn per år.  
 

• Utsleppsmengder: Det er sett utsleppsgrenser for årsutslepp som vist i tabell 1. Dei 
spesifikke utsleppa av N, P og TOC  er eit uttrykk for mengdeproporsjonale utslepp, vist som 
kg utslepp per tonn fisk som er produsert. 
 

Tabell 1: Utsleppsgrenser for årlege utslepp (tonn/år) og spesifikke utslepp (kg/tonn fisk 
produsert) i utsleppsløyvet for Eidesvik. Tala for spesifikke utslepp er rekna ut av 
Statsforvaltaren, basert på produksjonsramma på 3000 tonn/år og grensene for årsutslepp. 
 Årsutslepp 

(tonn/år) 
Spesifikke utslepp 

(kg/tonn fisk) 
Total nitrogen (N) 66  21,8  
Total fosfor (P) 8  2,7  
Totalt organisk karbon (TOC) 90  30,0  

mailto:sfvlpost@statsforvalteren.no

Utsleppa og oppnådd reinsing skal dokumenterast gjennom målingar og utrekningar som inngår 
som eit eige program for utsleppskontroll (vilkår 11). Verksemda skal kartlegge og dokumentere sine 
utslepp, og eit måleprogram må utarbeidast slik at frekvensar, målepunkt og kvalitetssikring/ 
usikkerheit i resultata er ivaretatt. Utsleppskontrollen skal dokumenterast som ein del av verksemda 
sin internkontroll. Resultata skal rapporterast inn til Statsforvaltaren. 
 

Observasjonar på tilsynet og vår vurdering 

Reinsing av avløpet 
Anlegget består av ein eldre gjennomstrøymingsdel og ein ny del med resirkuleringsteknologi. Berre 
avløpet frå RAS-delen gjennomgår reinsing. Dette er ikkje i samsvar med løyvet, som vart gitt på 
bakgrunn av utsleppsutrekningar som bygger på reinsing av alt avløp frå heile produksjonen. Det er 
ikkje gitt løyve til drift utan reinsing etter at fôrforbruket passerte 250 tonn.  
 
Verksemda har rapportert inn produksjon i 2022 på over 351 tonn fisk med eit fôrforbruk på over 
346 tonn, og i 2023 over 297 tonn fisk med fôrforbruk over 283 tonn. Tidspunktet for når reinsing 
skulle vere på plass, var dermed passert i 2022. 
 
Vi ser alvorleg på at reinsetiltak ikkje er blitt innført på avløpet frå alle delar av anlegget. 
 

Utsleppsmengder 
Verksemda oppnår ikkje oppsamling av minst 70 % av partiklar av organisk materiale. Maksimalt 
oppnådd utsleppsreduksjon som er innrapportert for TOC har vore oppunder 60 % (2019), medan 
nivået for 2022 og 2023 har lege på ca. 13-18 %. 
 
Den årlege produksjonen av fisk ved anlegget har maksimalt vore rundt 12 % av produksjonsramma 
(2022). Utsleppa som er rapportert inn har vore større enn produksjonen skulle tilseie, med ca. 22-
42 % av dei tillatne årsutsleppa. For alle måleparametrane (N, P og TOC) ligg dei spesifikke utsleppa 
(utslepp per tonn fisk produsert) heile perioden langt over det som er føresett i utsleppsløyvet (ca. 
30-650 % over). Dei spesifikke utsleppa var i 2022 og 2023 også svært høge samanlikna med 
gjennomsnittet av det som er rapportert inn for alle landbaserte anlegg i Vestland.   
 
Vi ser alvorleg på at tilfredsstillande reinsing av utsleppa ikkje er på plass.  
 

Utsleppskontroll 
Verksemda har ikkje etablert eit fullstendig utreknings- og måleprogram som inngår i verksemda sin 
dokumenterte internkontroll.  
 
Verksemda tek ikkje prøver av sine utslepp til vatn for den delen av utsleppa som kjem frå 
gjennomstrøymingsanlegget.  

Avvik 2: Verksemda har manglar i internkontrollen for ytre miljø 

Dette er eit avvik frå følgjande krav gitt i regelverket 
Internkontrollforskrifta § 5, andre ledd punkt 6 og 7 
Utsleppsløyvet datert 26.06.2018, vilkår 2.5 og 11.2 

Om krava 
Internkontrollforskrifta set krav om å gjennomføre systematiske tiltak for å nå måla i helse-, miljø- og 
tryggleikslovgivinga. Krav til innhald og dokumentasjon er gitt i § 5 andre ledd, punkt 1 - 8.  
 

• Punkt 6: Verksemda skal kartlegge farar og problem og på bakgrunn av det vurdere risiko, og 
utarbeide tilhøyrande planar og tiltak for å redusere risikoforholda.  

 
• Punkt 7: Verksemda skal setje i verk rutinar for å avdekke, rette opp og førebygge brot på 

krav som er fastsette i, eller er heimla i, miljølovgivinga.  
 
Vilkår 2.5 i utsleppsløyvet presiserer at internkontrollen skal sikre at m.a. krava i løyvet vert haldne, 
og at verksemda pliktar å halde internkontrollen oppdatert.  
  
Vilkår 11.2 i utsleppsløyvet presiserer at måle- og utrekningsprogrammet i utsleppskontrollen skal 
vere ein del av den dokumenterte internkontrollen.  
  

Observasjonar på tilsynet og vår vurdering 
Verksemda kan ikkje vise til handtering av avvik på ytre miljø i internkontrollen, og har ikkje definert 
kva de reknar for å være avvik knytt til ytre miljø. Manglande avvikshandtering som gjeld ytre miljø, 
vil ha følgjer for arbeidet med å vurdere miljørisiko og gjere tiltak for å minske denne miljørisikoen.  
 
Verksemda har ikkje avvikshandtert og følgt opp brota med løyvet som gjeld reinsing og 
utsleppsreduksjon, jf. avvik 1, i internkontrollen.  
 
 

Vedtak om gebyr 
Statsforvaltaren vedtar at Eidesvik Settefisk AS må betale eit gebyr på 50 400 kr for tilsynet. Dette 
tilsvarer sats 1 for tilsyn av inntil ein dags varighet og er gitt på bakgrunn av medgått og forventa 
ressursbruk. Vedtaket er gitt med heimel i forureiningsforskrifta § 39-7. 
 
De vil få tilsendt ein faktura frå Miljødirektoratet for innbetaling til statskassa.  
 
Statsforvaltaren er pålagt å ta gebyr for tilsyn på forureiningsområdet. Gebyret skal dekke kostnader 
med førebuing, gjennomføring og oppfølging av kontrollen. Vi viser til varsel om gebyr som vart gitt 
på tilsynet, og til forureiningsforskrifta kapittel 39 for ytterlegare informasjon om innkrevjing av 
gebyr til statskassa. 

De har rett til å klage 
De har rett til å klage på vedtaket. Retten til å klage er gitt i forvaltningslova kap. VI. Ein klage bør 
grunngjevast skriftleg og skal sendast til Statsforvaltaren seinast tre veker etter at de fekk dette 

brevet. Ein eventuell klage vil ikkje få oppsetjande verknad, og gebyret som er fastsett må betalast 
inn. Dersom klagen vert tatt til følgje, vil for mykje innbetalt beløp bli refundert.  
 

Del 3: Informasjon om tilsynet 

Gjennomføring av tilsynet 
Tilsynet er gjennomført for å kontrollere om gjeldande krav som er fastsette i eller med heimel i 
forureiningslova, vert haldne. Vår heimel for å føre tilsyn er forureiningslova § 48. Rapporten gir 
ingen fullstendig tilstandsvurdering av Eidesvik Settefisk AS sitt miljøarbeid eller miljøstatus. 
 
Tilsynet er del av ein nasjonal tilsynsaksjon med landbaserte akvakulturanlegg og er ein del av 
Statsforvaltaren sitt risikobaserte tilsyn. 
 

Frå Statsforvaltaren deltok: 
• Sissel Storebø 
• Toril M Mulen  

 

Kontaktperson hos verksemda: 
• Mathias Eidesvik  

Anlegg  
Følgjande av Eidesvik Settefisk AS sine anlegg vart kontrollerte under tilsynet: 

• Lokalitet 11606 Eidesvik / Eidesvik, settefisk (4613.0055.02) 
 

Tema  
Følgjande tema vart kontrollerte: 

• Utsleppskontroll for utslepp til vatn 
• Reinseanlegg 
• Internkontroll 

 

• Slamhandtering 
• Miljøovervaking 
 

Regelverk 
Tilsynet omfatta følgjande regelverk: 

• Lov om vern mot forurensninger og om avfall (forurensningsloven) og tilhøyrande forskrifter 
• Forskrift om begrensning av forurensning (forurensningsforskriften) 
• Forskrift om gjenvinning og behandling av avfall (avfallsforskriften) 
• Forskrift om systematisk helse-, miljø- og sikkerhetsarbeid i virksomheter 

(Internkontrollforskriften)  
• Anlegget sitt løyve etter forureiningslova, datert 26.06.2018 (utsleppsløyvet) 

 

Dokumentasjon 
Følgjande dokumentasjon vart nytta for å verifisere faktiske tilhøve: 

• Årsrapportering til Statsforvaltaren om utslepp til vatn for 2019-2023 
• Miljøgranskingar frå 2017 og 2024 

• Internkontrolldokumentasjon, m.a. delar av miljørisikoanalysen, skriftlege rutinar for 
utsleppskontrollen 
 

Del 4: Annan informasjon 

Andre tilhøve 

Miljødirektoratet si spørjeundersøking – ikkje for seint å svare 
I samband med at Miljødirektoratet i 2024 og 2025 jobbar med eit forslag til standardiserte krav til 
landbaserte akvakulturanlegg, har dei lagt ut ei spørjeundersøking til bransjen. Kunnskapen som 
vert samla inn her, vil vere viktig som bakgrunnsinformasjon for Miljødirektoratet sitt arbeid. Jo fleire 
anlegg som fortel dei litt om si drift, jo betre. 
 
Vi oppmodar om at de svarer til Miljødirektoratet via skjemaet i denne lenka: Landbasert akvakultur.  
 
Vedlagt tilsynsrapporten er kopi av brevet om spørjeundersøkinga som gjekk ut til dei landbaserte 
anlegga i Vestland i vår, og skjermdump av kva det er Miljødirektoratet spør om. 
 

Om grensene for utslepp som er sett i løyvet 
Statsforvaltaren i Vestland har i lengre tid arbeidd med kunnskapsinnhenting, standardisering av 
utrekningar av utslepp og vurdering av oppnådd utsleppsreduksjon/effekt av reinsetiltak i 
landbaserte akvakulturanlegg. Utsleppsløyvet til det enkelte anlegg er tufta på dei opplysningane 
som vart gitt i søknaden og på det kunnskapsgrunnlaget som låg føre då løyvet vart gitt. Vi ser at det 
generelt er mange søknader om utsleppsløyve som har vore basert på forventningar om å oppnå ein 
høg utsleppsreduksjon gjennom reinsetiltak. Dei rapportane vi har fått inn om utsleppa frå anlegg i 
Vestland dei siste åra, har synt at det i mange tilfelle ikkje har vore mogleg å få til så store 
utsleppsreduksjonar som føresett.  
 
Samstundes som det er viktig akvakulturanlegga nyttar best tilgjengeleg teknologi og optimaliserer 
drifta med omsyn på utsleppsreduksjon, er det også viktig at forventningar til effekten av reinsetiltak 
er realistiske, og at utsleppsløyva har utsleppsgrenser på rett nivå samanlikna med påreknelege 
utslepp til miljøet. Vi presiserer at det er verksemda sitt ansvar å innrette seg etter løyvet, eller 
eventuelt søke om endring av løyvet, dersom dei ønskjer å endre på rammene eller vilkåra som er 
sette. 
 

Resipientgransking 
Resipientgranskinga som er gjort, og vart lagt fram for oss under kontrollen, er kalt ei B-gransking. 
Det er misvisande å bruke standardmetodikk og tilstandsvurderingar knytt til matfiskanlegg i 
samband med settefiskanlegg på land. Overvakingsmetodikk og faglege vurderingar av resultata må 
vere tilpassa utsleppa sin storleik og at det er eit punktutslepp. 
 

https://forms.office.com/e/99eVwGXiHz

Registrering i Vannmiljø  
Når verksemda har gjennomført miljøovervaking skal relevante data registrerast i Vannmiljø, jf. 
løyvet, punkt 12.3.  
 

Strandsonesynfaring bør gjennomførast i sommarhalvåret 
Tilførsel av nitrogen (N), fosfor (P) og totalt organisk karbon (TOC) frå settefiskanlegget gjødslar livet i 
sjøen, og ein eventuell effekt på «groing» ser ein meir av i sommarhalvåret enn om vinteren. 
 
Strandsonesynfaring bør gjennomførast i sommarhalvåret. Anlegget kan gjere ein slik enkel sjekk 
sjølv, som del av internkontrollen. 
 

De kan kommentere på rapporten 
De har høve til å kommentere på faktiske feil i denne rapporten. Eventuelle kommentarar må 
sendast til Statsforvaltaren innan to veker etter at rapporten er motteken.  
 

Rapporten er offentleg  
Denne rapporten vil vere offentleg tilgjengeleg via postjournalen til Statsforvaltaren i Vestland på 
https://einnsyn.no/, i tråd med offentleglova.  
 
Rapporten vil også vere tilgjengeleg på nettstaden Norske Utslipp, www.norskeutslipp.no. 

Med helsing 
 
Gunn Helen Henne Toril M Mulen   
senioringeniør seniorrådgjevar 
 
Dette dokumentet er elektronisk godkjent 
 
 
Vedlegg:  

• Kopi av brev 03.04.2024 frå Statsforvaltaren om spørjeundersøkinga frå Miljødirektoratet 
• Vedlegg til brevet: skjermdump av spørsmåla i spørjeundersøkinga 

 
Kopi til: 

• Bømlo kommune 

https://einnsyn.no/
http://www.norskeutslipp.no/

